
Annotatsiya. Ushbu maqolada barqaror turizmni rivojlantirishda Gruziya Respublikasi tajribasi o‘rganilib, uning tashkiliy-
iqtisodiy mexanizmlari tahlil qilindi. Olib borilgan tadqiqot natijalari asosida O‘zbekiston, jumladan, Qashqadaryo viloyati 
uchun xulosa va takliflar ishlab chiqildi. Maqolada, shuningdek, Gruziyaning qishloq turizmi va ekoturizm dasturlari 
yoritib berilgan. Bundan tashqari, mamlakatda turizm rivojining asosiy ko‘rsatkichlari hamda sohani rivojlantirishga 
xizmat qiluvchi tashkiliy-iqtisodiy mexanizmlar tizimi tahlil etilib, mamlakatimiz uchun qo‘llanilishi mumkin bo‘lgan amaliy 
tavsiyalar taqdim etilgan.

Kalit soʻzlar: barqaror turizm, tashkiliy-iqtisodiy mexanizmlar, ekoturizm, qishloq turizmi.
Abstract. This article explores the Republic of Georgia’s experience in developing sustainable tourism and analyzes its 
organizational and economic mechanisms. Based on the research findings, conclusions and recommendations have been 
formulated for Uzbekistan, with particular emphasis on the Kashkadarya region. The paper also highlights Georgia’s rural 
tourism and ecotourism programs. In addition, it reviews key tourism indicators and the core organizational-economic 
mechanisms supporting tourism development in Georgia, offering practical recommendations applicable to Uzbekistan.

Key words: sustainable tourism, organizational-economic mechanisms, ecotourism, rural tourism.
Аннотация. В данной статье изучен опыт Грузии в развитии устойчивого туризма и проанализированы её 
организационно-экономические механизмы. По результатам исследования сформулированы выводы и 
рекомендации для Узбекистана, в частности для Кашкадарьинской области. В работе также рассмотрены 
программы Грузии в сфере сельского и экологического туризма. Кроме того, проанализированы основные 
показатели развития туризма в стране и ключевые организационно-экономические механизмы, способствующие 
развитию отрасли, и представлены практические рекомендации, которые могут быть применены в нашей стране.

Ключевые слова: устойчивый туризм, организационно-экономические механизмы, экотуризм, сельский туризм.

K I R I S H
Bugungi kunda turizm dunyo iqtisodiyotining jadal rivojlanayotgan drayver sohalaridan biriga aylanib 

bormoqda. Shu bois bu soha ko‘plab rivojlangan mamlakatlar uchun asosiy daromad manbalaridan biri sifatida 
e’tirof etiladi. Ulardan biri – so‘nggi yillarda o‘zining go‘zal tabiati, toza havosi hamda Sharqiy Qora dengiz 
qirg‘oqlariga yaqinligi bilan millionlab sayyohlarni jalb etayotgan Gruziya davlatidir. Turizm sohasi mamlakat 
iqtisodiyotining muhim va barqaror daromad keltiruvchi tarmoqlaridan biriga aylangan.

Pandemiyaga qaramay, 2019-yilda mamlakatga tashrif buyurgan sayyohlar soni rekord darajadagi 9,3 
million kishini tashkil etgan. 2025-yilning 3-choragida esa xorijiy mehmonlar soni 3 million nafardan oshdi. 
Turizmning bunday o‘sish sur’atlari iqtisodiy jihatdan YAIMning oshishiga xizmat qilsa-da, o‘z navbatida 
barqarorlikka oid muayyan muammolarni ham yuzaga keltiradi.

So‘nggi yillarda O‘zbekiston, jumladan, Qashqadaryo viloyatiga tashrif buyurayotgan sayyohlar soni 
sezilarli darajada ortib bormoqda. Biroq mamlakatimizda barqaror turizmni samarali rivojlantirish uchun zarur 
bo‘lgan tashkiliy-iqtisodiy mexanizmlar yetarli darajada shakllanmagan. Shu nuqtai nazardan Gruziya tajribasini 
o‘rganish, uni milliy amaliyotga moslashtirish va qo‘llash dolzarb ahamiyat kasb etadi.

Ushbu maqolaning asosiy maqsadi – Gruziyada barqaror turizmni rivojlantirishda qo‘llanilayotgan tashkiliy-
iqtisodiy mexanizmlarni tahlil qilish va ular asosida O‘zbekiston uchun amaliy xulosalar hamda takliflar ishlab 
chiqishdan iborat.

M A V Z U G A  O I D  A D A B I Y O T L A R  S H A R H I
Barqaror turizm konsepsiyasi 1990-yillarda Yashil iqtisodiyot va barqaror rivojlanish g‘oyalari asosida 

shakllangan. Butler turizmning hayotiy tsikli nazariyasini ishlab chiqib, turistik yo‘nalishlarning rivojlanish 
bosqichlarini tizimli ravishda tavsiflagan [2]. Gruziya tajribasiga oid UNESCO hisobotlarida mamlakatning 
madaniy merosni muhofaza qilish va turizmni rivojlantirish o‘rtasidagi muvozanatni ta’minlashga qaratilgan 
yondashuvlari batafsil tahlil qilingan [3].

McCool va Moisey ekoturizm hamda barqaror turizmning nazariy asoslarini o‘rganib, ushbu sohada 
samarali boshqaruv mexanizmlarini taklif etganlar [4]. Gruziya Iqtisodiyot vazirligining ma’lumotlariga ko‘ra, 
mamlakat turizm sohasidagi to‘g‘ridan-to‘g‘ri xorijiy investitsiyalarning qariyb 40 foizi ekologik va barqaror 
turizm yo‘nalishlariga yo‘naltirilmoqda [5]. Sharpley rivojlanayotgan mamlakatlarda turizmni boshqarishning 
tashkiliy mexanizmlarini tahlil qilgan, WTTC esa pandemiya davrida Gruziyaning turizmni tiklash bo‘yicha 
amalga oshirgan chora-tadbirlarini yoritgan [6; 7].

Mahalliy tadqiqotlar ichida Qo‘chqorovning ishlari alohida e’tiborga loyiq bo‘lib, u O‘zbekistonda barqaror 
turizmni rivojlantirishning mavjud muammolari va istiqbollari bo‘yicha chuqur ilmiy tahlillar olib borgan [8].

T A D Q I Q O T  M E T O D O L O G I YA S I
Tadqiqot maqsadlariga erishish uchun qiyosiy tahlil, statistik tahlil, tizimli yondashuv hamda ekspert 

baholash usullaridan foydalanildi. Ushbu metodlar yordamida O‘zbekiston va Gruziyaning turizm salohiyatlari 
solishtirildi, turizmni boshqarishning tashkiliy va iqtisodiy mexanizmlari tizimli yondashuv asosida o‘rganildi. 
Shuningdek, ikki mamlakatning asosiy turistik ko‘rsatkichlari tahlil qilinib, mavjud imkoniyatlar va rivojlanish 
tendensiyalari aniqlab berildi.

T A H L I L  V A  N A T I J A L A R
Olib borilgan tadqiqot natijalari shuni ko‘rsatadiki, Gruziya turizm sohasi 2020–2021-yillarda pandemiya 

tufayli yuzaga kelgan global inqirozdan so‘ng qisqa vaqt ichida tezkor tiklanishga erishdi. Diqqatga sazovor 
jihati shundaki, 2023-yilga kelib turizmning YAIMdagi ulushi pandemiyagacha bo‘lgan darajadan ham yuqori 
ko‘rsatkichni qayd etdi.

Quyida keltirilgan 1-jadvalda Gruziya davlatining 2019–2023-yillar davomida shakllangan asosiy turizm 
ko‘rsatkichlari tahlili berilgan (1-jadval). 

1-jadval. Gruziya turizmining asosiy ko‘rsatkichlari (2015–2023)1

Ko‘rsatkichlar 2019 2020 2021 2022 2023
Kelgan sayyohlar soni (mln) 9,36 1,75 1,6 5,4 7,1
Turizmdan daromad (mlrd AQSh doll.) 3.3 0.42 1.2 3.5 4,1
Turizmning YAIMdagi ulushi (%) 7.5 1.2 3,8 6.8 8.4

Ushbu ko‘rsatkichlar mamlakatning turizm sohasida tiklanish va o‘sish dinamikasi barqaror rivojlanayotganini 
yaqqol namoyon etadi. Keltirilgan ma’lumotlardan ko‘rinib turibdiki, pandemiya davrigacha Gruziya turizmi 
rekord darajada sayyohlarni jalb eta olgan bo‘lib, turizmdan olinadigan daromad YAIMning 7,5 foizini tashkil 
etgan va 3,3 mlrd dollar miqdorida tushum keltirgan. Pandemiya davrida turistlar oqimining keskin kamayishi 
natijasida daromadlar qisqargan bo‘lsa-da, keyingi ikki yil davomida ko‘rsatkichlar tezkor sur’atlarda tiklandi va 
2023-yilga kelib u YAIMning qariyb 8,4 foizini tashkil etdi.

Gruziyada turizmni boshqarishning tashkiliy mexanizmlari
Gruziyada turizmni boshqarish ikki bosqichli tizim asosida amalga oshiriladi: markaziy daraja (Iqtisodiyot 

va Barqaror Rivojlanish Vazirligi) va mahalliy daraja (muxtor respublikalar, shahar va tuman hokimliklari). 
2017-yilda qabul qilingan “Milliy turizmni rivojlantirish strategiyasi – 2025” hujjatida barqaror turizm, mintaqaviy 
turizmni rivojlantirish va turistik mahsulotni diversifikatsiya qilish ustuvor yo‘nalishlar sifatida belgilangan [5].

Muhim tashkiliy mexanizmlardan biri sifatida Gruziya Turizm Departamenti faoliyatini qayd etish mumkin. 
Departamentning asosiy vazifalariga turistik mahsulotlarni diversifikatsiya qilish, infratuzilmani rivojlantirish, 
marketing strategiyalarini ishlab chiqish va malakali kadrlar tayyorlash kiradi.

1 Jadval muallif tomonidan Geostat, UNWTO va Jahon banki ma’lumotlari asosida tuzilgan.

Barqaror turizmni moliyalashtirish mexanizmlari
Gruziya barqaror turizm loyihalarini moliyalashtirishda innovatsion yondashuvlardan foydalanadi. 

Jumladan:
•Davlat–xususiy sheriklik asosidagi “Qishloq turizmini rivojlantirish dasturi” – 1500 dan ortiq xo‘jalik 

moliyaviy ko‘mak olgan.
•“Kichik mehmonxonalarni qo‘llab-quvvatlash” dasturi – kamida 200 ta loyiha amaliyotga joriy etilgan.
•Jahon Bankining “Gruziya turizm infratuzilmasi” loyihasi – 50 million AQSh dollari hajmida moliyalashtirilgan.
•Yevropa Ittifoqining “Barqaror turizm dasturi” – 15 million yevrolik grant yordamlarini o‘z ichiga oladi.
Shuningdek, mamlakatda soliq imtiyozlari joriy qilingan bo‘lib, ekoturizm loyihalari uchun daromad solig‘i 5 

foizgacha kamaytirilgan, yangi turistik obyektlar uchun mulk solig‘i bo‘yicha imtiyozlar taqdim etilgan.
Gruziyaning ekoturizm va qishloq turizmi bo‘yicha tajribasi
Gruziya ekoturizmni rivojlantirishda bosqichma-bosqich yondashuvga asoslanadi. Bunda quyidagi 

mexanizmlar muhim o‘rin tutadi:
•Qonunchilik bazasini shakllantirish – “Ekoturizm to‘g‘risida”gi qonun (2018-yil).
•Ekoturizm sertifikatlash tizimi – “Yashil mehmonxona” standarti.
•Mahalliy hamjamiyatlarni jalb qilish – loyihalardan olinadigan daromadning 30 foizgacha bo‘lgan qismi 

mahalliy aholiga yo‘naltiriladi.
•Ekologik ko‘rsatkichlarni monitoring qilish – himoya zonalarida muntazam ekologik kuzatuvlar olib boriladi.

1-diagrammada Gruziyada turizmni rivojlantirishdagi tashkiliy-iqtisodiy mexanizmlar tizimining foiz ulushlari 
grafik tarzda aks ettirilgan.

Diagramma 1. Gruziya turizmini rivojlantirishning tashkiliy-iqtisodiy mexanizmlari tizimi [5]2

Muammolar va cheklovlar
Gruziya tajribasini o‘rganish shuni ko‘rsatadiki, barqaror turizmni rivojlantirish jarayonida bir qator tizimli 

muammolar va cheklovlar mavjud bo‘lib, ularni bartaraf etish sohaning yanada samarali rivojlanishiga xizmat 
qiladi. Jumladan:

•Mavsumiylik – sayyohlarning taxminan 70 foizi iyun–sentyabr oylarida tashrif buyuradi, bu esa turistik 
yuklamaning hududlar bo‘yicha bir tekis taqsimlanmasligiga olib keladi.

•Infratuzilma nomutanosibligi – rivojlangan kurort hududlari bilan chekka tumanlar o‘rtasida turistik 
infratuzilma bo‘yicha sezilarli tafovutlar mavjud.

•Kadrlar tanqisligi – turizm sohasida malakali mutaxassislar yetishmasligi xizmatlar sifati va boshqaruv 
samaradorligiga ta’sir ko‘rsatadi.

•Ekologik tahdidlar – ayrim hududlarda ekologik yuklamaning ortib borishi atrof-muhitni muhofaza qilish 
choralarini kuchaytirishni talab qiladi.

Ushbu cheklovlar barqaror turizmni rivojlantirishda tizimli yondashuvni kuchaytirish, mintaqaviy rivojlanishni 
qo‘llab-quvvatlash va ekologik barqarorlikni ta’minlash zarurligini ko‘rsatadi.

X U L O S A  V A  T A K L I F L A R
O‘zbekiston uchun amalga oshirilgan tahlillar shuni ko‘rsatadiki, turizm sohasida barqaror rivojlanishni 

ta’minlash maqsadida tashkiliy tizimni takomillashtirish, ya’ni mintaqaviy turizm klasterlarini shakllantirish va 
mahalliy hokimiyat organlarining vakolatlarini kengaytirish muhim ahamiyatga ega. Shuningdek, iqtisodiy 

2	 Muallif tomonidan Gruziya Turizm Departamenti ma’lumotlari asosida tuzilgan.

mexanizmlarni rivojlantirish, xususan barqaror turizm loyihalarini qo‘llab-quvvatlashga qaratilgan preferensial 
kreditlar ajratish, davlat–xususiy sheriklik asosida turizm infratuzilmasi loyihalarini amalga oshirish va ekoturizm 
yo‘nalishlari uchun soliq imtiyozlarini yaratish zarur. O‘zbekiston uchun ishlab chiqilgan amaliy takliflar qisqa, 
o‘rta va uzoq muddatli istiqbollarda belgilangan bo‘lib, ularga Gruziya tajribasi asosida “Barqaror turizm 
to‘g‘risida”gi qonun loyihasini ishlab chiqish, Qashqadaryo viloyatida ekoturizm pilot-loyihasini yo‘lga qo‘yish, 
turizm sohasida malakali kadrlar tayyorlashning zamonaviy tizimini yaratish, “Yashil mehmonxona” milliy 
standartini joriy etish hamda mintaqaviy turizm klasterlarini shakllantirish kiradi. Uzoq muddatli istiqbolda esa 
barqaror turizmni milliy iqtisodiyotning muhim tarmog‘iga aylantirish va xalqaro bozorda raqobatbardosh turizm 
brendini yaratish vazifalari ustuvor sanaladi.

Qashqadaryo viloyati uchun ham alohida takliflar ishlab chiqilgan bo‘lib, ular Hissor tog‘ tizmasining 
ekoturizm salohiyatini keng ochish, Kitob davlat qo‘riqxonasida ilmiy turizmni rivojlantirish, Shahrisabzni 
barqaror turizm markaziga aylantirish, an’anaviy hunarmandchilikni turizm bilan integratsiya qilish, yangi 
yo‘l–transport koridorlarining imkoniyatlaridan samarali foydalanish hamda qishloq turizmi uchun zamonaviy 
kommunikatsiyalarni yaratishni o‘z ichiga oladi.

Umuman olganda, Gruziyaning barqaror turizmni rivojlantirish bo‘yicha tajribasi O‘zbekiston, xususan 
Qashqadaryo viloyati uchun muhim metodologik va amaliy ahamiyatga ega bo‘lib, ushbu tajribani milliy sharoitga 
moslashtirilgan holda qo‘llash mamlakatimizda turizmning barqaror rivojlanishini ta’minlashga xizmat qiladi.

